
Coiste Pobail na Tulaí ��Rinne Coiste Pobail na Tulaí éacht i mbliana nuair a
bhaineadar amach an chéad duais sa rannóg do choistí gan
cúnamh fostaíochta i gcomórtas Ghlór na nGael. Déanadh
an bronnadh i dTeach Carton, Má Nuad, san Aibreán 2011.
Sa bpictiúr, tá an Dr Íde Ní Uallacháin agus an tAire
Donncha Mac Fhionnlaoich in éineacht le Rúnaí an
Choiste, Nuala Ní Chonghaile, agus an Cathaoirleach,
Tomás Ó Neachtain.

��Tugadh cuireadh go hÁras an Uachtaráin do Choiste
Pobail na Tulaí mar chuid de chomóradh 50 Bliain Ghlór na
nGael. Sa bpictiúr, tá Uachtarán na hÉireann, Máire Mhic
Giolla Íosa, ag bualadh le Caitlín Bn Uí Fhatharta, Máire Ní
Óbáin agus Nuala Ní Chonghaile.

��Bhí Féile Lá an Phátrúin ar an Déardaoin, an 9
Meitheamh, agus bhí clár imeachtaí réitithe ag an
bhfochoiste in ómós don cheilúradh. I measc na
n-imeachtaí, bhí léachtaí spioradálta, tuairisc a scríobh
Johnny Chóil Mhaidhc i 1963, amhránaithe agus ceoltóirí
óga an cheantair chomh maith le cur síos ar stair Naomh
Colmcille ó Mháirín Mhic Lochlainn. Dúradh Rúndiamhra
Sólásacha an Phaidrín. Bronnadh duaiseanna ar pháistí na
mbunscoileanna áitiúla a ghlac páirt i gcomórtais Aistí agus
Ealaíon. Bhí fáilte roimh chách agus bhí slua maith ann
agus tá súil againn go leanfar ar aghaidh leis agus go
bhfaighfear an tacaíocht sna blianta beaga amach
romhainn.  

Sa bpictiúr, tá Máirín Mhic Lochlainn agus ball
d’Fhochoiste an Phátrúin, Máire Ní Óbáin.

��Tháinig muintir
cheantar na Tulaí le
chéile ina gcéadta i
mí Feabhra seo
caite nuair a tháinig
slua mór amach ag
léirsiú le haghaidh
cosán coisithe. Tá
Coiste Pobail na
Tulaí i mbun
feachtais go dtógfaí
an cosán seo le
beagnach 30 bliain
agus tá an píosa ina
chontúirt amach is
amach. Mar
thoradh ar an

léirsiú, bhí comhráití dearfacha idir an Chomhairle Contae,
Meitheal Forbartha na Gaeltachta agus an coiste. Tá sárobair
déanta ar an togra seo agus súil againn tús a chur leis gan an
iomarca moille. Beidh tús á chur leis an gCrannchur 50/50
arís chun maoiniú a chur ar fáil don togra seo.

Sa bpictiúr, tá Seán Ó Tuairisg agus Seosamh Ó Cuaig,
beirt de na comhairleoirí contae a tháinig ann le tacaíocht a
thabhairt don léirsiú.

Cuireadh deireadh leis an obair athchóiríthe a déanadh ar Halla na Tulaí agus tá sé in úsáid go rialta
anois ag grúpaí spóirt agus le haghaidh oícheanta sóisialta don phobal uilig. Tá muid thar a bheith
buíoch as an tacaíocht a fuarthas ó mhuintir an cheantair agus ó na grúpaí éagsúla a bhaineann úsáid
as an halla. Táthar ag réiteach le hoíche chártaí (cúig fichead) a chur ar bun gach Déardaoin sa halla
agus beidh fáilte roimh aon duine atá ag iarraidh imirt nó láimh a thabhairt.

Choiste na nÓg ar an gcúrsa seo a bhí
ar siúl i mí Bealtaine in oifig Óige na
Gaeltachta i gCasla. Bhí an cúrsa seo
an-úsáideach is d’fhoghlaim na daoine
óga an ní atá i gceist le bheith i
gceannas ar chlub agus na scileanna
cuí chun é seo a dhéanamh go
héifeachtach.

Rinne muid cuairt malairte leis an
gclub óige i gCarna – Ionad Óige
Iorras Aithneach – agus bhí an-oíche
go deo againn uilig. Bhí téama
Haváíoch leis an oíche agus bhí neart
ceoil agus craic ag na déagóirí! Oíche
thábhachtach a bhí ann chomh maith
le déagóirí ó chlubanna Gaeltachta

difriúla a tharraingt le chéile chun
aithne a chur ar a chéile.

Sular scoir an club don samhradh,
thug muid 60 ball chuig an
bpictiúrlann agus bhí sé go hálainn a
bheith ina dteannta an oíche sin mar
tá an oiread spraoi agus beochta ag
baint leo!

Ba é buaicphointe na bliana dúinn
nuair a bheartaigh na déagóirí a gcuid
am saor a thabhairt suas chun airgead
a chruinniú le haghaidh duine óg as
an áit a bhí an-bhreoite. D’eagraigh
siad díolachán earraí i gColáiste
Lurgan agus bhí sé ar siúl acu thar dhá
lá. D’oscail siad caifé beag ann le linn

An aithíonn sibh iad seo ó Chlub Óige Lurgan ag dul siar sna blianta?

An Club Óige – roinnt blianta ó shin.
An aithníonn sibh iad?

an dá lá seo agus bhí deochanna teo
agus cácaí ar fáil do mhuintir na háite
(a thug go fial dóibh!). Bhailigh na
daoine óga €700 agus tá ardmholadh
tuillte acu as an éacht seo!

Bhí bliain ar leith againn ach bhí
neart dúshlán romhainn chomh
maith. Ceann de na dúshláin ba mhó a
bhí ann ná níos mó daoine fásta a
mhealladh chun cúnamh a thabhairt.
Tá na daoine fásta go léir atá ar an
gcoiste ag obair go deonach agus
obair na gcapall ar siúl acu. Bhí róta
againn le go mbeadh tuismitheoirí i
láthair gach Aoine chun cúnamh agus
tacaíocht a thabhairt. Ach tá géarghá
le níos mó daoine a bheith ar an
gcoiste chun páirt ghníomhach a
ghlacadh i bpleanáil agus i reáchtáil
an Chlub. Dá mbeadh níos mó daoine
againn ag plé go gníomhach leis an
gclub, ní bheadh an oiread céanna
oibre le déanamh ag daoine. Chomh
maith leis sin, feictear dúinn nach mór
oibrí óige a fhostú ar bhonn
lánaimseartha a bheas in ann
tacaíocht a thabhairt do na hoibrithe
deonacha atá ag obair sa gclub.

Dúshlán eile ná an t-ionad ina
mbíonn an club ar siúl gach Aoine. Níl
na háiseanna i gColáiste Lurgan
feiliúnach do chlub óige agus tá gá leis
an áit seo a athchóiriú nó áit nua a
aimsiú le haghaidh an chlub. Is bocht
an scéal é nach bhfuil áit cheart,
chompóirteach, the againn le déagóirí
na háite a thabhairt le chéile ann. É sin
ráite, ní dhearna na déagóirí aon
ghearán i gcaitheamh na bliana rud a
chuir iontas orainn – bhíodar siúd an-
sásta a bheith le chéile cuma cén áit a
raibh sé! Daoine ar leith iad ar fad, bail
ó Dhia orthu!

Mar chuid den obair fhorbartha atá
idir lámha ag Tearmann Éanna Teo.,
rinneadh cinneadh go ndéanfaí
roinnt oibre in earnáil an oideachais
le freastal ar riachtanais oideachais
na nAosach ní hamháin i gCois
Fharraige ach ar fud Chonamara
agus Oileáin Árann.  Cuireadh
traenáil agus oiliúint ar fáil d’ochtar
ó chuile cheard de Chonamara le
scileanna áisitheoireachta a bhaint
amach dóibh féin agus le go mbeadh
ar ár gcumas an clár ‘Aosú le
Muinín’ a chur ar fáil trí mheán na
Gaeilge d’aosaigh an cheantair seo.

I dtosach báire d’éirigh linn ábhar
an chúrsa ar fad a aistriú go Gaeilge
leis na deiseanna agus na cearta
céanna oideachais a bheith ar fáil
d’aosaigh na Gaeltachta atá ar fáil
d’aosaigh i gceantracha taobh
amuigh den Ghaeltacht.  

Is i gcomhar leis an eagraíocht
Age and Opportunity a reáchtáladh
an cúrsa.  Is é aidhm an chláir ‘Aosú
le Muinín’, ina bhfuil ocht seisiún ina
iomláine, cuidiú agus éascaíocht a
sholáthar do dhaoine le scrúdú a
dhéanamh ar a gcuid aosachta féin
agus eolas a chur ar fáil faoi ghnéithe
fisiciúla, síceolaíocha agus sóisialta a
bhaineann le haosacht, féinmhuinín
a chothú agus a chaomhnú agus
fiúntas agus sult a bhaint as na
blianta amach romhainn. 

Tá Tearmann Éanna Teo. ag súil
go mór le tús a chur le sraith cláracha
‘Aosú le Muinín’ i mí Meán

Fómhair na bliana seo, i gcomhar
leis na háisitheoirí agus le
tacaíocht na bpáirtnéirí: An Coiste
Gairmoideachais, Údarás na
Gaeltachta agus Feidhmeannas na
Seirbhíse Sláinte.  

Nóta buíochais: Ar an
29 Meitheamh 2011, d’éirigh an
tAthair Mícheál Ó Flannabhra as
mar Chathaoirleach ar Thearmann
Éanna Teo.  Gabhann muid
buíochas ó chroí leis an Athair

Mícheál as an tseirbhís fhada atá
tughta aige don Bhord Stiúrtha agus
an dúthracht a léirigh sé ag cuidiú le
haosaigh agus le heasláin an
cheantair agus as ucht a stuaim agus
a chuid iarrachtaí ar fad le cur le
líon agus le caighdeán na seirbhísí
dóibh.

In 2010 chinn Bord Stiúrtha
Thearmann Éanna Teo. cuireadh a
thabhairt do dhaoine a raibh spéis
agus saineolas faoi leith acu in
earnáil na n-aosach, ar mhaithe le
forbairt ar na seirbhísí dóibh agus a
gcur chun cinn.

Ag cruinniú i mí Bealtaine 2011,
toghadh oifigigh nua ar Bhord
Stiúrtha Thearmann Éanna Teo.  Seo
thíos liosta d’oifigigh, de stiúrthóirí
agus de bhaill coiste Thearmann
Éanna:
Máire Ní Chéidigh (Cathaoirleach),
Sorcha Nic Dhonncha (Leas-
Chathaoirleach), Peadar Mac an
Iomaire (Rúnaí), Aodán Mac
Donncha (Oifigeach Staidéar
Féidireachtaí agus Comh-Chisteoir)
Katie Uí Chualáin (Comh-Chisteoir),
an tAthair Mícheál Ó Flannabhra,
Pádhraic Willie Ó Fatharta, Máire
Áine Nic Dhonnacha, Máire
Bhreathnach, Máire Denvir, Morgan
Ó Conchubhair, Máirín Bhreathnach
(Ball Coiste), Caitlín Uí Fhatharta
(Ball Coiste).

‘Ní Neart go cur le chéile’

* * *

Is i dtús na nóchaidí a cuireadh tús le Coiste na nAosach/Tearmann Ainnín
agus le himeacht ama bunaíodh an comhlacht Tearmann Éanna Teo. le
seirbhísí den scoth agus d’ardchaighdeán a chur ar fáil d’aosaigh agus

d’easláin an cheantair. Is eagraíocht dheonach Tearmann Éanna Teo. ar a bhfuil
Bord Stiúrtha de dheichniúr stiúrthóirí agus beirt bhall coiste ag feidhmiú go
deonach. Tá muid ag brath go hiomlán ar mhaoiniú agus ar dhea-thoil na
n-eagraíochtaí stáit cuí leis na seirbhísí a chothú agus a chur chun cinn don
Aosach. Tá tríocha a dó Teach Sóisialta, Ionad Lae, Ionad Sláinte agus Aireagal
Phóil, lena mbaineann naoi n-árasán, tógtha go dtí seo ag Tearmann Éanna Teo.

Tearmann Éanna
– Tearmann don Aosach

Peigí Uí Chéidigh

Tá Gaillimh ar cheann de na
contaetha is eagraithe sa tír. Tá os
cionn 40 coiste gníomhach ar fud an
chontae ach go dtí le gairid ní raibh
deis ag gasúir i gceantar Chois
Fharraige páirt a thógáil sna Cluichí
Pobail mar nach raibh aon choiste sa
gceantar. Ach tá anois, agus seo mar
a tharla.

Patsaí Ó Conghaile ón Spidéal a
tháinig aníos leis an smaoineamh
Cluichí Pobail a chur ar bun i gCois
Fharraige. Le tacaíocht ó Chumann
Mícheál Breathnach agus CLG an
Spidéil, bunaíodh coiste beag le deis
a thabhairt do ghasúir sa gceantar ó
na Forbacha siar chomh fada le
hAbhainn Chasla páirt a thógáil in
imeachtaí Cluichí Pobail faoi bhrat
Chois Fharraige. Thug Cumann
Forbartha Chois Fharraige tacaíocht
airgid an chéad dá bhliain le cur ar
chumas an choiste beagán trealaimh
agus geansaithe a cheannacht. 

Cé mar a oibríonn sé?
Ó Mhárta go Meitheamh chuile
bhliain, eagraítear raon leathan
comórtas ag leibhéal an chontae. Go
dtí seo, ghlac foirne ó Chois
Fharraige páirt sna comórtais seo a
leanas: iománaíocht, camógaíocht,
sacar, ficheall, tráth na gceist, júdó,
rothaíocht, liathróid láimhe, poc
fada agus lúthchleasaíocht. Ach
bíonn níos mó ná spóirt agus
lúthchleasaíocht ar chlár na
n-imeachtai. I mí na Márta, mar
shampla, bíonn comórtais ceoil,
amhránaíochta is damhsa ann
chomh maith le healaín agus
lámhscríbhneoireacht.

Go dtí seo, is sa liathróid láimhe
is fearr atá muid ag cruthú. Le trí
bliana anuas, tá na boinn óir tugtha

abhaile ó Chluichí Ceannais na
hÉireann ag cailíní Chois Fharraige
sa gcomórtas faoi 13, traenáilte go
paiteanta ag Frances Uí Churraoin.
I mbliana, ghnóthaigh Maela Ní
Choistealbha ón bPáirc sa Spidéal
bonn airgid i gCraobh na hÉireann
sa Júdó, théis di bonn óir a thabhairt
abhaile léi anuraidh. D’éirigh le

Rónán Ó Direáin as Baile Liam sa
Spidéal bonn airgid a bhuachaint i
mbliana sa rothaíocht faoi 13.  

Ach níor cheart ceantar a mheas
ar líon na mbonn a thugtar abhaile ó
na Cluichí Ceannais in Áth Luain.
Tá sé níos tábhachtaí, i mo
thuairimse, go dtabharfaí deis do
ghasúir na háite páirt a thógáil sna

Cluichí Pobail i gCois Fharraige
Donncha Ó hÉallaithe

Rúnaí, Cluichí Pobail Chois Fharraige

Cuireadh tús leis na Cluichí Pobail i mBaile Átha Cliath sa mbliain 1968 le
deis a chur ar fáil do ghasúir páirt a thógáil i gcluichí de gach cineál.
Cuireadh an bhéim i dtosach ar an lúthchleasaíocht. Níor thóg sé i bhfad

ar an eagraíocht leathnú ar fud na tíre, ó thuaidh is ó dheas, agus leathnaíodh
amach an raon imeachtaí ina mbíonn comórtais.

Páistí as ceantar Chois Fharraige a ghlac páirt in imeachtaí na gCluichí Pobail do
Chontae na Gaillimhe, i mBaile an Doirín, deireadh seachtaine na Cincíse 2011:
Chun tosaigh, ó chlé: Cormac Ó Scanláin (Púirín, Indreabhán), Sadhbh Ní
Fhlaithearta (An Chrí Dhubh, An Spidéal), Maedhbh Ní Dhireáin (An Cnoc,
Indreabhán), Brianna Pfeiffer (An Lochán Beag, Indreabhán), Aisling Ní Chonghaile
(Baile Liam, An Spidéal). I lár báire, ó chlé: Conall Ó Caoimh (Sidheán, An
Spidéal), Éanna Ó Cualáin (Cor na Rón, Indreabhán), Caomhán Ó Feinneadha (An
Chrí Dhubh, An Spidéal), Pádhraic Ó Conghaile (Leitir Péic, An Spidéal), Tommy
Lee Ó Fatharta (Sáile Chuanna, An Spidéal), Fainche Robertson (Coilleach, An
Spidéal). Ar chúl ó chlé: Vitor Cruz Ó Fatharta (Na hAille, Indreabhán), Caoimhe Ní
Chonghaile (Baile Liam, An Spidéal), Sadhbh Ní Chonghaile (Baile Liam, An
Spidéal), Liadh Robertson (Coilleach, An Spidéal), Eoin Ó Domhnaill (Páirc Thoir,
An Spidéal) agus Iarla Ó Feinneadha (An Chrí Dhubh, An Spidéal).

Triúr saor cloiche a rinne an obair
faoi Scéim Sóisialta Tuaithe,
urraithe ag Údarás na Gaeltachta
agus is gach re seachtain a bhídís
ag obair. Is iad an triúr saor ná
Mícheál Mheáirt Churraoin as Na
hAille, Maidhc Chóil Sheáinín Ó
Tuathail as Leithrinn, An Cnoc,
agus Pádhraic Ó Neachtain as Na
hAille. Bhíodar ag obair faoi
threoir Phádhraic Uí Churraoin,
saoiste na scéime as An Lipe, An
Spidéal. Triúr ceardaithe den
scoth agus máistircheardaí dá
dtreorú. 

Thug Mícheál Mheáirt a spéis
sna clocha leis óna athair Meáirt
Churraoin, go mba file agus
ceardaí focal é chomh
maith le bheith ina
cheardaí cloch. Óna
sheanathair Seáinín Ó
Tuathail, a thóg Maidhc a
spéis sna clocha agus a
leanann iad, agus bhí
cleachtadh mhaith ag
Pádhraic Ó Neachtain as
Gleann Mhac Mhuirinn ar
obair chloiche sular
thosaigh sé ar thógáil an
sconsa seo. 

Baineadh na clocha i
gcairéal Phádhraic Uí
Chonghaile, i mBaile na
Cille, Leitir Mealláin ach
d’aithneofá orthu nach
n-airíonn siad go bhfuil
siad ar deoraíocht i gCois
Fharraige!  Dúirt Pádhraic
liom gur cairéal cloch
eibhir dhaite é an cairéal.
Cloch nach bhfuil gáifeach

ná scréachta í ach a bhfuil
teolaíocht agus daingneacht ag
baint léi. 

Gearradh trínse a bhí trí troithe
doimhin i dtosach, agus ansin
leagadh síos dúshraith cloch faoin
sconsa. Balla fuar (dry stone wall)
atá ann; thart ar 200 slat san iomlán
is fad dó; thart ar 5’ ar airde atá sé
sa gcuid is airde de agus  thart ar 3’
ar airde sa gcuid de atá siar leis an
mbóthar mór.  Balla singil atá sa 50
slat is faide ó thuaidh den sconsa a
bhfuil máithreacha móra clocha in
íochtar agus clocha níos lú in
uachtar ann. 

Gearradh bóthar breá,
comhthreomhar leis an sconsa, trí

Shliabhán Kheane, a fhágann go
bhfuil ar chumas carranna
tiomáint suas ar chúl na scoile
anois. Laghdaíonn seo baol
timpistí ar an mbóthar mór ar
aghaidh na scoile. An toradh is
fearr, b’fhéidir, a leanann tógáil
an sconsa ná go bhfuil an bóthar
mór agus timpeallacht na scoile
níos sábháilte anois do scoláirí,
don trácht agus don phobal fré
chéile.  Ní hé Balla Mór na Síne
thall é ach sconsa daingean
Shailearna, saothar chomh
healaíonta, sílim, agus atá le
feiceáil sna bólaí clochacha seo.
Molann an saothar na ceardaithe.
Nár laga Dia sibh!

Sconsa Scoil Shailearna
Máire Ní Fhlathartaigh

Is beag duine a théann siar bóthar Chois Fharraige ó dheireadh an tsamhraidh
seo caite nach dtugann faoi deara an sconsa breá atá ag síneadh amach
roimhe ar thaobh na láimhe deise ag ceann thiar chlós Scoil Náisiúnta

Shailearna agus leath bealaigh ó thuaidh comhthreomhar leis an scoil.  Tógadh
an sconsa nuair a leagadh na crainnte idir ‘Tigh Kheane’ / ‘Tigh Mhiss Conneely’
agus an scoil. Tosaíodh ar an obair thart ar mhí an Mheithimh 2010 agus cuireadh
an chloch dheiridh in áit thart ar dheireadh an tsamhraidh 2011.

Triúr fear ag tógáil sconsa
Mícheál Ó Curraoin, agus Pádhraic Ó Neachtain as Na hAille agus Mícheál Ó
Tuathail as Leithrinn, An Cnoc.

32 Biseach 2011

himeachtaí ag leibhéal áitiúil agus
ag leibhéal an chontae. Domsa, is é
buaicphointe na bliana an Lá Spóirt
a eagraítear tar éis na Cásca ar
Pháirc Choláiste Chonnacht sa
Spidéal. Thug Comhar Creidmheasa
Cholmcille cúnamh airgid leis an Lá
Spóirt a eagrú i mbliana. Bíonn os
cionn 200 gasúr páirteach sa Lá
Spóirt chuile bhliain agus téann
thart ar 30 acu siúd ar aghaidh chuig
Cluichí Pobail an Chontae i mBaile
an Doirín, áit a mbíonn os cionn míle
gasúr ó mhórán chuile pharóiste sa
gcontae san iomaíocht, deireadh
seachtaine na Cincíse. 

Eagrú na gCluichí Pobail
Coiste beag a eagraíonn na Cluichí
Pobail i gceantar Chois Fharraige:
triúr ón Spidéal agus triúr ón
gCnoc. Ag tús na bliana, téann an
coiste i dteagbháil leis na
heagraíochtaí spóirt sa gceantar ag
tabhairt cuireadh dóibh foireann a
eagrú le páirt a thógáil sna Cluichí
Pobail ag leibhéal an chontae.
Fágtar faoi na heagraíochtaí
trialacha a eagrú agus foirne a
phiocadh. Mar shampla, d’eagraigh
Cumann Sacair Chois Fharraige
trialacha i mbliana le foireann

Reathaithe Sealaíochta Chois Fharraige faoi 10 a ghlac páirt in imeachtaí na
gCluichí Pobail do Chontae na Gaillimhe, i mBaile an Doirín, deireadh seachtaine
na Cincíse 2011. Ó chlé: Eoin Ó Domhnaill (Páirc Thoir, An Spidéal), Brianna
Pfeiffer (An Lochán Beag, Indreabhán), Caomhán Ó Feinneadha (An Chrí Dhubh, An
Spidéal) agus Aisling Ní Chonghaile (Baile Liam, An Spidéal).

buachaillí faoi 12 a roghnú, le deis a
thabhairt do gach buachaill a bhfuil
cónaí air sa gceantar é féin a chruthú
ag triail sular piocadh foireann. Ar
an bhfoireann a roghnaíodh, bhí
buachaillí a imríonn sacar le Bearna
chomh maith le buachaillí a imríonn
le Cumann Sacair Chois Fharraige
agus roinnt bheag nach mbíonn ag
imirt le haon fhoireann sacair ach
atá sách maith go bpiocfaí iad. Sin
cuid den fhealsúnacht a bhaineann
leis na Cluichí Pobail, go mba cheart
seans a thabhairt do gach gasúr sa
gceantar iad féin a chruthú. 

Ag caint ar an sacar, níor mhiste a
lua gur éirigh le buachaillí Chois
Fharraige dul chomh fada le Cluiche
Ceannais an Chontae i mbliana, ag
bualadh foirne maithe ar an
mbealach. 

Go leor eile a
d’fhéadfaí a dhéanamh
ach an cúnamh a fháil

Tá go leor eile a d’fhéadfadh muid a
dhéanamh i gceantar Chois
Fharraige faoi scáth na gCluichí

Foireann sacair faoi 12, ó cheantar Chois Fharraige, a buaileadh i gcluiche ceannais
an chontae le gairid. Chun tosaigh ó chlé: Oisín Ó Flatharta (Radharc na Rún, An
Spidéal), Seán Mac Uidhilín (An Bóthar Buí, Indreabhán), Conall Ó Caoimh
(Sidheán, An Spidéal), Fionn Ó hIarnáin (An Lochán Beag, Indreabhán), Con Ó Gibne
(An Teach Mór, Indreabhán), Conall Ó Cuirrín (Na Mine, Indreabhán), Antaine Ó
Gallchóir (An Teach Mór, Indreabhán), Oliver Ó Cuinn (Radharc na Rún, An Spidéal).
Ar chúl: Cathal Ó Gamhnáin (Seanadh Gharráin, An Spidéal), Conor Breathnach (An
Choill Rua, Indreabhán), Rónán Ó Direáin (Baile an tSagairt, An Spidéal), Harry Ó
Donnghaile (An Choill Rua, Indreabhán), Liam Ó Fatharta (Na hAille, Indreabhán),
Gearóid Ó Conghaile (Leitir Péic, An Spidéal), Éanna Ó Cualáin (Cor na Rón,
Indreabhán) agus Oisín Ó Neachtain (Baile an tSagairt, An Spidéal). Ina seasamh
taobh thiar, tá an dá thraenálaí ó Chumann Sacair Chois Fharraige a thraenáil an
painéal don chomórtas, Kevin Mc Donnell agus Declan Folan.

Is suíomh don chéad
ghlúin eile é
AbairLeat!BEO a ligeann
d’úsáideoirí a gcuid
scéalta a scaipeadh le
háiseanna amhairc,
chomh maith le téacs. Tá
fáilte roimh chuile dhuine
páirt a ghlacadh sa
ghréasán sóisialta seo.
Féadfaidh daoine
nuashonraí stádais a
phostáil nó micreabh-
laganna a scaipeadh agus
iad go hiomlán as Gaeilge.

Is é AbairLeat! BEO an
chéad suíomh gréasáin
sóisialta a fhreastalaíonn
go heisiach ar riachtanais
mionteanga. Tá muid ag
iarraidh an suíomh seo a bheith
difriúil ó shuímh eile, sa mhéid
is gur i nGaeilge go príomha a
dhéanfar an comhrá. Tá
bogábhar nua á réiteach againn
le postáil, a thabharfaidh
aiseolas don úsáideoir ar
chéatadán na Gaeilge atá sa
téacs. Má bhíonn líon na
bhfocal Gaeilge faoi bhun 70%
beidh leasuithe le déanamh
sula bhfoilseofar é. Fáilteofar
roimh bheagán den
dátheangachas chomh fada

Abairleat! BEO
Mícheál Ó Foighil

A
bairLeat! BEO is ainm don suíomh pobail sóisialta
atá á fhorbairt againn i gColáiste Lurgan, i
gcomhar leis an gcomhlacht idirghníomhach

domhanda, F-i (Fantasy Interactive Inc.) atá lonnaithe i
Nua-Eabhrac. Beidh an leagan trialach ar fáil ar www.abairleat.com
faoi thús mhí na Nollag 2011. Beifear á sheoladh go náisiúnta mí Feabhra 2012.

agus a bhíonn formhór an téacs
i nGaeilge.

Ní gá do dhuine a bheith líofa
chun AbairLeat!BEO a úsáid.
Teastaíonn uainn go
n-úsáidfeadh líon mór daoine
an suíomh, agus chuige sin, tá
tacaíocht agus misneach ar fáil
do chách chun logáil ar an
suíomh, comhrá a dhéanamh
agus páirt a ghlacadh ann. Tá
uirlisí againn ar an suíomh a
chabhróidh le duine focail a
litriú agus a aistriú ó Bhéarla go
Gaeilge agus mar gheall air sin
ní bheidh stró ar dhuine

tuairimí agus nuashonraí a
fhoilsiú nó poist a fhógairt
as Gaeilge.

Ní thógfaidh sé ach
cúpla soicind ort clárú agus
do chuid scéalta, smaointe,
grianghraif, comhaid
fuaime agus físeáin a roinnt
le do chairde, do chomh-
ghleacaithe agus do ghaolta
i dtimpeallacht shimplí,
éasca le húsáid – agus é sin
go léir as Gaeilge! Roinn do
chuid smaointe as Gaeilge
le daoine nó le grúpaí
daoine nó fiú le pobal
iomlán AbairLeat!Beo! Tá
ceangal idir AbairLeat!Beo
agus cuntais Twitter agus

Facebook, ionas gur féidir an
comhrá a choimeád ar siúl
lasmuigh den suíomh.

Trí bhreathnú ar dheis
AbairLeat! BEO  feicfidh tú a
bhfuil ar siúl ag chuile dhuine
eile, ina n-aonar agus i ngrúpaí,
agus beidh formhór an ábhair
scríofa air i nGaeilge. Cabhróidh
AbairLeat!BEO le daoine atá ag
foghlaim na teanga í a úsáid
chun iad féin a chur in iúl, ionas
nach foghlaimeoirí amháin a
bheas iontu, ach úsáideoirí na
Gaeilge chomh maith.

Tá an club cleamhnaithe le hÓige na
Gaeltachta agus glacann muid páirt in
an-chuid imeachtaí a eagraíonn an
t-eagras seo, chomh maith le go leor
imeachtaí eile. D’fhorbair na daoine
óga lógó nua don chlub i mbliana agus
fuair siad léinte allais déanta i
ndathanna an-gheala (gléghorm agus
bándearg!) agus, dá bharr seo, tá sé an-
éasca muid a fheiceáil agus a aithint pé
áit a mbíonn muid!

Bhí muid an-ghnóthach i mbliana
agus seo a leanas roinnt de na
himeachtaí a bhí ar siúl againn:

Ghlac muid páirt sa tsiúlóid don
Oispís a bhíonn ar siúl go háitiúil
chuile bhliain. Bhí freastal láidir ón
gclub óige ar an tsiúlóid seo agus thug
sé tuiscint mhaith do na déagóirí ar a
gcuid dualgas poiblí.

D’fhreastail 20 déagóir
ar an Oireachtas i gCill
Airne i mbliana. Chuir
siad seó iontach ar an
stáitse – seó a scríobh siad
féin! Bhí na déagóirí seo
théis bualadh le chéile ar
feadh 8 seachtaine roimh
ré chun an dráma a
scríobh, na feistis a
dhearadh, an ceol a chur
le chéile agus cleachtadh a
dhéanamh – agus bhí siad
chomh fuinniúil agus
díograiseach sin go raibh
sé ina phléisiúr a bheith ag

tabhairt cúnaimh dóibh. Bhí neart
tacaíochta ó thuismitheoirí chun an
seó seo a chur le chéile agus chun
cúnamh a thabhairt don chlub nuair a
bhí muid thíos i gCill Airne.

Club Óige Lurgan
2010/2011
Deborah Ní Ghibne

T
agann Club Óige Lurgan le chéile chuile Aoine i gColáiste Lurgan in Indreabhán
agus is deis iontach é do dhaoine óga na háite bualadh le chéile ar bhonn sóisialta.
Is Club lán-Ghaeilge é an club seo agus bíonn béim ar leith ar na daoine óga a

spreagadh chun an Ghaeilge a úsáid agus chun bród a mhúscailt iontu as a dteanga
dhúchais. Is é bunaidhm an chlub spás sábháilte a chur ar fáil do dhéagóirí, ní hamháin
chun bualadh lena gcuid cairde ach, chomh maith leis sin, chun scileanna sóisialta nua a
fhoghlaim. Spreagtar na daoine óga go gníomhach chun cinneadh a dhéanamh as a stuaim
féin agus chun seilbh agus freagracht a ghlacadh ar an gclub. Is é Coiste na nÓg, i gcomhar
leis na daoine fásta atá ar Choiste an Chlub féin, a dhéanann na himeachtaí a phleanáil. Is
tuismitheoirí iad formhór na ndaoine fásta seo, daoine a bhfuil suim ar leith acu a bheith
ag obair le déagóirí agus ag iarraidh iad a chumasú. Bíonn neart oibre agus pleanála i gceist
leis an gclub seo a rith agus, ar ndóigh, bíonn muid i gcónaí ag cuartú oibritheoirí deonacha
chun cúnamh a thabhairt dúinn.

Daoine óga as Club Óige Lurgan 2008.

Bhí Fachtóir Chonamaraar siúl do
chlubanna Óige na Gaeltachta i
Seanscoil Sailearna, Indreabhán, i mí
Feabhra. Bhí thart ar 100 ball as
Indreabhán, Carna, Cill Chiaráin
agus an Trá Bháin i láthair. Is seó
ardáin é Fachtóir Chonamaraatá
bunaithe ar an gclár teilifíse The X
Factor. Bhain Caitríona Ní Churraoin
ón gclub s’againne an tríú háit
amach sa gcomórtas seo, rud a
chiallaigh go raibh deis againn
freastal ar an gCraobh a bhí ar siúl i
nGort an Choirce, Tír Chonaill, san
Aibreán. 

Chuir Óige na Gaeltachta cúrsa
ceannaireachta ar fáil do dhéagóirí idir
15-18 bliana atá gníomhach sa gclub
óige. D’fhreastail ochtar ball de

Daoine óga as Club Óige Lurgan 2008.

aithriseoireacht. Níl aon
easpa gasúr i gCois
Fharraige le tallann ach
theastódh roinnt daoine
fásta le cúnamh a
thabhairt iad a ullmhú
do na comórtais a
bhíonn ann thar
dheireadh seachtaine
amháin i mí na Márta. 

Ar an gcaoi
chéanna, is é an peaca
nach dtugtar an deis do
ghasúir an cheantair
páirt a thógáil sna
comórtais ealaíne a

eagraítear mar chuid d’imeachtaí na
gCluichí Pobail. Ach tuismitheoirí a
bheith toilteanach beagán cúnaimh a
thabhairt, d’fhéadfadh muid i bhfad
níos mó a dhéanamh i gCois
Fharraige. Tá spórt is
lúthchleasaíocht an-tábhachtach do
dhaoine óga agus bíonn daoine fásta
ar fáil le cúnamh a thabhairt lena
n-eagrú. Ach tá cothú an cheoil agus
na n-ealaíon chomh tábhachtach
céanna. Dá mbeadh beirt nó triúr
duine fásta ar fáil le gasúir a réiteach

do na comórtais ceoil is
amhránaíochta, d’fhéadfadh Cois
Fharraige a bheith páirteach sna
himeachtaí cultúir a eagraíonn na
Cluichí Pobail.

Faigheann Coiste na gCluichí
Pobail neart cúnaimh ó na
scoileanna sa gceantar chuile
bhliain: murach an comhoibriú sin,
ní fhéadfaí an Lá Spóirt a eagrú.
Tugann eagraíochtaí spóirt an-
chúnamh dúinn chomh maith. Dá
mbeadh roinnt bheag daoine eile
ar fáil, a d’fhéadfadh beagán
cúnaimh a thabhairt le gasúir a
ullmhú do na comórtais ealaíne, na
comórtais ceoil, damhsa is
amhránaíochta, ba bhreá linn
cloisteáil uathu. Beidh an Cruinniú
Cinn Bhliana ann tús mí na
Samhna agus beidh fáilte roimh
dhaoine nua le fuinneamh nua
agus le smaointe nua. Tuigim nach
mbíonn daoine ag iarraidh a bheith
ar an iomarca coistí ach ní gá a
bheith ar an gcoiste le cúnamh a
thabhairt. A bheith sásta freagracht
a thógáil as rud amháin a eagrú sa
gceantar, ba leor sin.

Tommy Lee Ó Fatharta (Sáile Chuanna, An Spidéal)
ag críochnú sa darna háit sa rása 80m faoi 8 ag
Cluichí Pobail an Chontae 2011, i mBaile an Doirín.

Pobail do ghasúir an cheantair. Mar
shampla, tá go leor daoine óga ag
casadh ceoil agus ag canadh amhrán
i gCois Fharraige anois, a bhuíochas
sin don obair iontach atá déanta thar
na blianta ag an nGaelacadamh.
Bíonn comórtais tallainne ann do
ghasúir faoi 14 i réimsí éagsúla:
grúpaí beaga ag canadh nó ag ceol
nó ag damhsa. Bíonn comórtais
aonair ann chomh maith sa gceol,
san amhránaíocht agus san

Seán Denvir, captaen fhoireann Choláiste Phádraig, Droim Conrach, a ghnóthaigh Corn Trench 2011,
comórtas uile-Éireann do choláistí tríú leibhéal. Sa bpictiúr leis tá a athair, Gearóid, agus a
dheartháir, Frainc.

Foireann na Gaillimhe faoi 21, 2011.

Ba é m’aislingse i gcónaí, agus go deimhin gach leaid óg
ar fhoireann na mBreathnaigh, corn a ardú i bPáirc an
Chrócaigh agus bhí mé i ndiaidh é sin a bhaint amach, in
éineacht le beirt eile as ceantar Chois Fharraige, Peadar
Óg Ó Gríofa agus Maghnus Breathnach. Tá mé an-

Fiontán ag imirt do Ghaillimh faoi 21, 2011.

bhuíoch dár dtraenálaithe, Alan Mulholland agus Dónal
Ó Fatharta, as an méid a rinne siad dúinn le linn na
bliana; is leosan an bua chomh maith! Comhairle do na
leaids óga atá ag traenáil leo maidineacha Sathairn ar an
bpáirc: coinnigh leis agus b’fhéidir go mbeadh tú féin sa
mbád céanna. 

Thosaigh mé anuraidh ar an ollscoil i mBaile Átha
Cliath, in Ollscoil Chathair Bhaile Átha Cliath (DCU).
Bhain mé scoláireacht amach don pheil agus is cinnte go
bhfuil an-fheabhas déanta agam ag imirt agus ag traenáil
le cuid de na peileadóirí is fearr sa tír. Seans iontach atá
i bpeil ollscoile chun imirt le himreoirí idirchontae eile!
D’éirigh linn comórtas na bhFreshers a bhuachaint agus
tá an-dul-chun-cinn déanta agam féin agus ag
m’fhoireann ann. 

Ba chúis iontais dom féin an t-ainmniúchán ar
phainéal sinsir na Gaillimhe i mbliana agus tá mé an-
bhuíoch de Thomás Ó Flatharta as ucht an deis a thug
sé dom féin agus go leor ógánaigh eile. Bhí díomá
orainn i ndiaidh an chluiche i gcoinne Mhaigh Eo ach
thug muid aghaidh ar an traenáil arís. Bhí gliondar croí
orm nuair a ainmníodh mé ar an bhfoireann i gcoinne
na Mí ag uimhir a 9, an chéad duine ó fhoireann
Mhíchéal Breathnach a d’imir don chontae ag leibhéal
na sinsear. Ní raibh an t-ádh linn ar an lá agus bhí
díomá an domhain orm féin agus ar mo
chomhleacaithe ach tá coinneal an dóchais lasta fós
agus is cinnte go bhfuil todhchaí gheal i ndán dúinn
leis na himreoirí óga atá ag teacht tríd an gcóras faoi
láthair. Dóibh siúd atá ag traenáil go dian anois do na
foirne faoi 10, 12, 14, 16 agus 18, do na sóisir nó do na
sinsir: coinnigh suas é, ní bheadh a fhios agat céard a
bheadh i ndán duit. Níos tábhachtaí fós, C’MON NA
BREATHNAIGH!

siad beag ann, ní bheidh siad mór
ann” agus níl aon tsiléig ag baint
leis na himreoirí fásta ná seanfhásta
ach an oiread!  Is thiar i ndeireadh
mhí Eanáir a scríobh mé an méid
seo thíos nuair a thosaigh na
comórtais contae sna grádanna
éagsúla do dhaoine fásta agus tráth
a raibh glac deas d’imreoirí an
chumainn páirteach.  Facthas
fíorchoimhlintí den chéad scoth sa
bpinniúr sin againne ar an dara
deireadh seachtaine deiridh de mhí
Eanáir nuair a tháinig imreoirí ó
chumainn Achréidh na Gaillimhe,
ar nós Anach Cuain agus Naomh
Greallán Bhéal Átha na Sluaighe,
agus amach anall as Árainn oíche
Aoine agus i gcaitheamh an lae Dé
Domhnaigh go raibh sé thar am tae.
Níor mhiste d’aon duine ar spéis leo
áilleacht an chluiche nuair a bhíonn
sé á imirt ar chaighdeán fíorard,
agus go háithrid daoine óga,
bualadh isteach ag breathnú ar
choimhlintí fíochmhara den chineál
seo idir gaiscíochaí forásacha an
chontae.  Agus is mór an chreidiúint
d’Inis Oírr an chaoi nár lig cúpla
gaiscíoch leosan a gcuid maidí le
sruth ná a gcnáimh le muintir an
taobh thoir i ndiaidh cúpla
coimhlint chráite a mhair cheithre
huaire go leith!

Bhí iomaíocht contae na
mbunscol tosaithe freisin san
athbhliain agus na buachaillí agus
na cailíní a bhí ag freastal ar Scoil
Shailearna ag leanacht de shampla
agus den cháil atá saothraithe ag an
scoil le blianta beaga anuas.
Chruthaigh an scata a thug a
n-aghaidh isteach ar Bhóthar na Trá
Dé Sathairn, an 22 Eanáir, thar cionn
ar fad nuair a chroch siad leo seacht
gcinn as ocht gcinn de chraobhacha
contae faoi 11 bliain agus faoi 13
bliana agus iad ag úsáid liathróid
dúshlánaí uimhir a dónó challenger #
2.  Is iad Róisín Ní Ghionnáin as Cor
na Rón agus Liam Cruz Ó Fatharta
as Na hAille seaimpíní singil na
Gaillimhe i mbliana faoi 11 bliain, is
iad Eimear Ní Bhiadha as an
mBóthar Buí, An Cnoc agus Cian Ó
Conghaile as Cor na Rón a
ghnóthaigh na craobhacha singil
contae faoi 13 bliana.  Is iad Shauna
Spratt as Cor na Rón agus Aisling
Ní Fhurghais as an mBóthar Buí, An
Cnoc a chroch leo craobh dhúbailte
na gcailíní faoi 11 bliain agus i
gcomórtas dúbailte na mbuachaillí
faoi 11 is iad Máirtín Ó Maoláin as
Cor na Rón agus John Ó Biadha as
an mBóthar Buí, An Cnoc a rinne an
ghaisce.  Is go dtí an Lochán Beag
agus go dtí an Teach Mór a chuaigh

craobh dhúbailte na gcailíní faoi 13
bliana ag Anna Ní Odhráin-Ní
Mhurchadha agus Majella Nic
Dhonnchadha.  Comhghairdeachas
mór ó chroí le imreoirí sin Scoil
Shailearna ar baill iad de Chumann
Liathróid Láimhe Mhícheál
Breathnach chomh maith.

Ag neartú air a bhí cruóig
imeartha agus comórtais an aosa óig
i rith na míosa dár gcionn nuair a
hiarradh liostaí buachaillí agus
cailíní faoi 13 bliana agus faoi 15
bliana a bheith ar fáil do chomórtais
na gcluichí pobail agus seolta ar
aghaidh go dtí Rúnaí an Chontae
faoin 4 Feabhra mar gur i gCill
Rónáin a bhí Comórtais Cluichí
Pobail Chontae na Gaillimhe le
bheith ar an Satharn an 19 Feabhra.
B’ar an 10 Feabhra a bhí
réamhbhabhtaí Chomórtas Ghael
Linn do liathróid Challenger #1idir
foirne ar a mbeadh buachaill agus
cailín faoi 13 bliana.  Na scoileanna
as an Spidéal, Sailearna, an Tulaigh
agus Oileáin Árann a bhí le bheith
sa bpinniúr ar an gCnoc.  B’ann
freisin a himríodh babhtaí ceannais
Chonnacht liathróid Challenger #2sa
ngrád faoi 13 Ghael Linn ar an 27
Feabhra.  Ach sula dtaga mé chomh
fada leis an údar bróid a bhain leo
siúd, b’údar mór eile mórtais don
pharáiste seo Gradam na Réalta
Náisiúnta a bronnadh i bPáirc an
Chrócaigh i mí na Nollag ar ár
mbanlaoch óg, Ciana Ní Churraoin
as an gCathair.  Is cuí gur go hard le
hais na dtrófaithe móra cúige,
náisiúnta agus domhanda eile a bhí
gnóite roimhe sin agus ó shin aici
atá an tseoid sin ina luí faoi
ghradam ar an matal Tigh Bhrian
agus Frances Uí Churraoin ar Bhaile
na Cathrach!  Agus is iomaí tagairt
eile a bheidh sa bpíosa seo dá
liachtaí gaisce mhór eile a bhí i ndán
do Ciana arís i gcaitheamh na bliana
seo.

Imreoirí óga eile, tamall níos óige
ná í, a raibh an-bhliain acu féin is ea
Majella Nic Dhonncha agus Anna
Ní Odhráin-Ní Mhurchú, John Ó
Biadha, Máirtín Ó Maoláin, Liam Ó
Fatharta agus Cian Ó Conghaile.
D’ardaíodar siúd leo craobhacha
ceannais cúige na mBunscol i mí
Feabhra.  Craobh náisiúnta a bhí i
ndán do dhuine acu siúd agus do
dheirfiúr duine eile acu taobh istigh
de mhí eile nuair a ghnóthaigh Cian

Cluiche pobail faoi 13
Eimear Ní Bhiadha, Fionnuala Ní Ghruinnéil, Laoise Breathnach, Majella
Nic Dhonncha agus Anna Ní Odhráin-Ní Mhurchú.

Ó Conghaile agus Eimear Ní
Bhiadha Corn Ghael Linn sa Márta.
Seo comórtas atá ar bun le bliain is
fiche anuas agus is é an dara huair
an ghaisce seo a bheith déanta ag
beirt sa gcumann s’againne, caoi a
fhágann ar comhchéim muid leis na
cumainn mhóra eile ar fud na tíre is
mó a bhfuil an corn seo buaite go dtí
seo acu: arú anuraidh a rinne an
chéad bheirt ón gcumann seo an
ghaisce cheana nuair a thug Ciana
Ní Churraoin agus Cian Ó Fatharta
an corn go dtí an paráiste den chéad
uair!

Gaisce mhór eile fós a déanadh sa
Márta ab ea cheithre cinn de
chraobhacha ceannais singil Grád
“A” Chonnacht a bheith tugtha leo
ag beirt chailíní agus beirt
bhuachaillí. Is iad Abhna Ní
Bhraonáin (faoi 15 bliana) agus
(Ciana Ní Churraoin) faoi 16 bliana
na cailíní agus choinnigh Ciana
uirthi ansin gur thug léi Craobh na
hÉireann ar an 3ú lá d’Aibreán i
ndiaidh di fíorghriosáil a thabhairt
do “shean-námhaid”, Méadhbh
McElduff as Ard Mhacha!  Agus is
iad Cian Ó Conghaile agus Rónán Ó
Beoláin an bheirt seaimpíní “A” dá
gcuid aoise i gConnacht, Cian faoi
12 agus Rónán faoi 14.  San Aibreán
a himríodh na craobhacha cúige “B”
agus gnóthaíodh péire acu sin
freisin faoi 11 bliain: ceann singil na
gcailíní ag Róisín Ní Ghionnáin
agus craobh dhúbailte na

mbuachaillí ag Máirtín Ó Maoláin
agus John Ó Biadha.

Ba tréimhse chruógach an
tAibreán ach ba rathúil.  D’éirigh le

foireann cailíní faoi 13  agus
foireann buachaillí faoi 15 bliana an
chumainn Craobh Chonnacht i
gComórtas na gCluichí Pobail a
ghnóthachtáil agus ba bheag
bídeach nach raibh an cleas céanna
déanta ag an bhfoireann cailíní faoi
15 nár chlis ach le aon phointe
gágach amháin!  Bhí ceathar dár
ngearrchailiú óga ar fhoireann
Chonnacht a thug gleadhradh maith
ar Luan Cásca, an 25 Aibreán,
d’fhoireann Muimhneach sa
gcomórtas Best of Tenidir 13 agus
17bliana. B’shiúd iad Ciana Ní
Churraoin, Eimear Ní Bhiadha,
Anna Ní Odhráin-Ní Mhurchú agus
Abhna Ní Bhraonáin.  Bhí beirt acu
sin ar an bhfoireann faoi 13 a thug
leo Craobh na hÉireann i gcomórtas
na gCluichí Pobail i ndeireadh na
Bealtaine. Ba iad an cúigear
banlaoch óg sa gcás sin a chriog
foirne as Tír Eoghain agus as
Luimneach le Craobh na gCluichí
Pobail a thabhairt abhaile go Cois
Fharraige: Anna Ní Odhráin-Ní
Mhurchú, Eimear Ní Bhiadha,

Rónán Ó Beoláin, Cian Ó Conghaile, Daragh Ó Fatharta, Ruadhán Ó
Curraoin agus Rónán Ó Curraoin.

Ó chlé: Ciana Ní Churraoin, Críostóir Ó Corráin agus Adhna Ní
Bhraonáin.

